
ኤርትራ ሃገረይ፡ 

ኤርትራ ሃገረይ ገነት ኣብ ምድሪ፡                                                                                                    

ናይ ሰማይ መን እፈልጦ ብጀካ ፈጣሪ፡ 

ናትኪ ግን  ብሩህ ዘይብሉ ዘደናግር፡                                                                                     

መሬቱን ባሕሩን ባዕሉ ዝነግር። 

ንፋስኪ ህዱእ መንፈስካ ዘሔድስ፡                                                                                      

ህዝብኺ ተባዕ ወትሩ ዝግስግስ።    

መጻኢኺ ብሩህ ምንም ዘየጠራጥር፡                                                                                        

ዓቕሎም ዘጽብብ ንበዓል ስጊንጢር። 

ጽንዕቲ ኣብ ማሕላ በዓልቲ ሕድሪ፡                                                                                           

ደቃ ተጽልል ካብ ሙቆት ቀትሪ።  

ኮበርታ ትኾኒ ካብ ኣስሓይታ ቁሪ፡                                                                                              

ሓላል ኣደ ወሃቢት ፍቕሪ። 

ከባቢኺ ክሕመስ ብስእነት ሰላም፡                                                                                            

ነንሕድሕዱ ይተፋነን ክርስትያን ኣስላም።  

ናትኪ ግን ተኣምሩ’ዩ ኣንቲ ደሴት ሰላም፡                                                                                 

ኣምላኽ ይኣክል ኢሉኪ ብተሓልፈ ጸላም።   

ሰብኪ ገረብኪ ሓደ እምነቱ፡                                                                                                        

ጎላጉልኪ ኣኽራናት ሓቢሮም ዝምክቱ። 

እንስሳኺ ናይ ቤት ናይ ግዳም፡                                                                                              

ካባኺ ኣይተፈልዩን ኣብቲ ግዜ ዳምዳም።  

ሓቅኺ እንዲኺ ክትኮኒ ሃገረ ሰላም፡                                                                                         

መሚኺ ትጉሕፊ ዝኾነ ጠላም። 

ትማል ጺዒርኪ ሎሚ ተመስግኒ፡                                                                                                

ሓቅኺ እንዲኺ ካብ የማን ይኹን ጸጋም ከይትልምኒ። 

ንጽባሕ ገሚትክያ ድሮ ብእዋኑ፡                                                                                                

ንኹሉ ሰሪዕኪ በብ መኣዝኑ። 

ጸላእቲኺ ይጽበዩ ደኒንኪ ክትልምኒ፡                                                                                                 

ንስኺ ግን ንዓመታት ዝኾውን እኽሊ ትኽዝኒ። 



ዝናብኺ ዝወሓደ ካብ ኩለን ካብተን ከባቢኺ፡                                                                                               

ጥዑም ከይዛረቡ እምበር ይግረሙ እንድዮም በኣኺ። 

ቁርዲድ እፍትን ክመጺ ደምኪ፡                                                                                            

ነቲ ዘፍረኽዮ ብጻማ ራሃጽኪ። 

ዓለቕቲ ብወገኑ ክቑልፍ መልሓስኪ፡                                                                                        

ዝሕባ ይመስሎ ኣብ ውሽጢ ጎሮሮኺ።  

ሕቡኣት ኣትመን ቅልቅል እንተበሉ፡                                                                                                 

ነቓዕ ሲኢኖም ጠንበርበር ይብሉ። 

ኩሎም ተኣኻኺቦም ሓንቲ ከይሸተፉ፡                                                                                         

ዓቕሊ ኣጽቢቦም ብገደል ይጸድፉ። 

ኤርትራ ምስ ክንደይ ተቓሊኪ ምንከ ክቕጽሮ፡                                                                                          

ገሊኦም ቲፎ ዓሶ ሕማም መንሽሮ። 

ገሊኦም ነቐዝ ፍልሖ ስሚ እንዳእቲ፡                                                                                                         

ንኹሎም ኣርኪብክሎም ሓንቲ ብሓንቲ። 

ሃገረይ ሃገረ ሰላም ሓቛፊት ኩሉ፡                                                                                              

ኣይትምሓሪ ነቶም ብጸላም ስምኪ ዝብልሉ። 

ጥዑያት ተመሲሎም ምድሪ ቤትና እሾክ ከይዘርእሉ፡                                                                                  

ጻህያይ ሱር ምስ ሰደድ ሓያል’ዩ ምንቃሉ። 

ሃየ ኣይትትሃመሊ ኩኒ ከም ቀደምኪ፡                                                                                                    

ብዙሓት ኣለዋ ደም ዝጠዓመን ብራህዋኺ።    

ህጻናትኪ ይፍለጥዎ ታሪኽኪ ብእዋኑ፡                                                                                    

ደልዲሎም ክምክቱ ነቶም ንኣኺ ዝወናወኑ። 

መሰረቱ ዘይደልደለ መንደቕ ፈራሲ፡                                                                                                        

ታሪኹ ዘይፈልጥ ሰብ ሃገሩ ይሃሲ።  

ዳሕራይ ከይከውን መጣዓሲ፡                                                                                               

ሕጂ ነውርሶም ታሪኽ ቁኑዕ ቃልሲ። 

ነባሪ ዝኽሪ ንሰማእታትና፡                                                                                                      

ዓወት ንሓፋሽ፡                                                                                                                      

ገብረንጉስ መስመር። 

                                                                                         



 


